
Najvažnije poruke
 ● Zbog svog geografskog položaja, ograničenog kapaciteta prilagođavanja i ekonomskog značaja sektora 

poljoprivrede i šumarstva, BiH je posebno osjetljiva na utjecaj klimatskih promjena.

 ● Utjecaji klimatskih promjena posebno ugrožavaju djecu, starije osobe, osobe sa invaliditetom, te migrante/ce, 
povratnike/ce i pripadnike/ce romske manjine koji uglavnom žive u područjima podložnim nesrećama i često 
nemaju informacije ili sredstva potrebna da se nose sa ovim utjecajima.

 ● Rodna pripadnost, također, može pojačati osjetljivost na utjecaje klimatskih promjena i prirodnih nesreća zbog 
rodno zasnovanih razlika, u načinu korištenja vremena (obavljanje kućnih poslova, profesionalni rad i briga o 
drugima), različiti pristup imovinskim i finansijskim sredstvima , kao i ograničeni pristup sferi odlučivanja.

 ● Programi jačanja svijesti i kapaciteta namijenjeni grupama u nepovoljnom položaju i posebno osmišljeni za njih, 
mogu pomoći u jačanju njihove pripravnosti i sposobnosti prilagođavanja. Istovremeno, uključivanje grupa u 
nepovoljnom položaju u kreiranje politika za smanjenje rizika od klimatskih promjena i nesreća je ključno za 
kreiranje politika kojima se obuhvataju njihove potrebe i angažuju potencijali za pomoć u rješavanju problema 
vezanih za klimatske promjene.

 ● Politike ublažavanja i prilagođavanja na klimatske promjene mogu imati štetan učinak na grupe stanovništva 
u nepovoljnom položaju. Zbog toga je važno ocijeniti moguće posljedice i provesti strategije za ublažavanje 
štetnih efekata klimatske politike na ove grupe.

Poplave u Bosni i Hercegovini 2014. Fotografija:  EC, ECHO, EEAS, EU Delegation BiH

Uvod
Rodna neravnopravnost i društvena nejednakost, 
u smislu pristupa sredstvima, odlučivanju i učešću, 
kao i informacijama i njihove kontrole, što su sve 
dimenzije siromaštva1, duboko su isprepleteni 
sa promjenama u oblasti okoliša/životne sredine 
(SEI, 2019). Društveno-ekonomski i politički faktori, 
kao što su obrazovanje, prihodi, politički utjecaj, 
pristup pravnim sredstvima, pristup zdravstvenoj 

1  U ovom sažetku  akcenat je na višedimenzionalnoj definiciji 
siromaštva koja nadilazi samo prihodovno siromaštvo i obuhvata 
nedostatak resursa, ovlasti, mogućnosti i izbora, kao i ljudsku 
sigurnost (Sida, 2017). 

zaštiti i adekvatnom smještaju, utječu na izloženost 
i osjetljivost ljudi na probleme u okolišu, što je 
naročito izraženo kod grupa u nepovoljnom 
društvenom2 položaju (Evropska agencija za 
okoliš, 2018; SZO, 2019). Istovremeno, ni rješenja 
za promjene u okolišu nisu društveno neutralna, 

2  Nepovoljan društveni položaj odnosi se na "društveno-ekonomske 
aspekte kao što su primanja, zaposlenost, obrazovanje i društveno-
ekonomski status; na društveno-kulturne aspekte kao što su rodna, 
etnička pripadnost, vjeroispovijest, kultura, migrantski status i 
društveni kapital; na društveno-geografske aspekte kao što je 
stanovanje u zapostavljenim i siromašnim sredinama i na starosnu dob. 
Grupe u nepovoljnom društvenom položaju mogu istovremeno biti 
suočene sa problemima u više spomenutih segmenata života” (SZO, 
Regionalni ured za Evropu, 2013, str. 2).

te mogu na različite načine biti korisna ili štetna 
za određene grupe društva (Mackie i Haščič, 
2018). Pored toga, smanjenje siromaštva i jačanje 
društvene jednakosti i rodne ravnopravnosti može 
doprinijeti boljim rezultatima u oblasti okoliša 
(UNDP, 2010; UNEP, 2017). Zato su integracija rodne 
ravnopravnosti, društvene jednakosti i smanjenja 
siromaštva u politiku zaštite okoliša i njena 
integracija u druge politike od suštinske važnosti.

Cilj ovog sažetka je integracija ovih razmatranja u 
proces izrade Strategije i Akcionog plana Bosne i 
Hercegovine (BiH)3,4 kao i budućih politika okoliša u 
BiH. U sažetku su opisane najvažnije veze između 
klimatskih promjena, rodne neravnopravnosti, 
društvene nejednakosti i siromaštva u BiH. Opširniji 
uvod u temu međusobne povezanosti pitanja rodne 
ravnopravnosti, društvene jednakosti, siromaštva 
i pitanja okoliša u BiH možete naći u izvještaju o 
politici SEI-a “Jačanje politike okoliša u BiH kroz 
integraciju perspektive rodne ravnopravnosti, 
društvene jednakosti i smanjenja siromaštva” 
(Strambo, Jahović i Segnestam, 2021). 

U ovom sažetku se ispituju mjere ublažavanja 
i prilagođavanja na klimatske promjene uz 
istovremeno razmatranje prirodnih nesreća u 
širem smislu. Najprije je ponuđen kratak opis 
izazova klimatskih promjena i prirodnih nesreća 
u BiH, a zatim i objašnjenje na koji način i zašto 
rodna neravnopravnost, društvena nejednakost 
i siromaštvo doprinose klimatskim promjenama i 
prirodnim nesrećama i obratno. Posebna pažnja 
posvećena je podgrupama stanovništva koje su 
posebno ugrožene5 kada je riječ o negativnim 
učincima klimatskih promjena i prirodnih nesreća. 
U posljednjem dijelu se ispituju mjere na nivou 
politike koje mogu osigurati istovremeno rješavanje 
problema rodne neravnopravnosti, društvene 
nejednakosti, siromaštva i klimatskih promjena i 
prirodnih nesreća.

3  U sažetku razmatranja su korištene informacije iz sekundarnih 
izvora, uglavnom sive literature (npr. materijali koje su objavile poznate 
organizacije, kao što su organizacije iz sistema Ujedinjenih nacija, 
vanjski recenzirani stručni časopisi). Analiza je otežana značajnim 
ograničenjima, kao što su nedostatak novijih podataka o stanju okoliša 
i utjecaja okoliša na zdravlje u BiH, te rascjepkanost relevantnih 
informacija u više različitih izvora. Iz ovog razloga se ne može smatrati 
da je tema iscrpno obrađena. Svrha članka je zapravo da ukaže na 
neke od važnijih načina povezanosti izazova klimatskih promjena i 
prirodnih nesreća i rodne neravnopravnosti, društvene nejednakosti 
i siromaštva u kontekstu BiH. Dostupne informacije nisu dovoljne za 
diferenciranu analizu na nivou entiteta/Brčko distrikta (BD).

4  BiH ima dva entiteta: Federacija Bosne i Hercegovine (FBiH), sa 
10 kantona, i Republika Srpska (RS). Ustavom BiH  koji je donesen 
1995. godine uspostavljen je i Brčko distrikt (BD), koji je u nadležnosti 
institucija Bosne i Hercegovine, dok je njegova teritorija zajedničko 
vlasništvo dva entiteta. 

5  Ugroženost je "opasnost od stanja lišenosti u više segmenata 
života čime se temeljne ljudske sposobnosti smanjuju ispod 
minimuma. Ugroženost je ljudsko stanje ili proces koji nastaje kao 
posljedica fizičkih, društvenih, ekonomskih ili ekoloških faktora koji 
određuju izvjesnost i opseg štete od utjecaja date nesreće” (UNDP 
2016b, str. 138).

Klimatske promjene i prirodne 
nesreće u BiH
Bosna i Hercegovina se suočava sa različitim 
geofizičkim (zemljotresi) i hidrometeorološkim 
nesrećama (poplave, suše, toplinski valovi, šumski 
požari). Dok su geofizičke nesreće nepredvidive i 
nastupaju iznenadno, hidrometeorološke nesreće 
se javljaju sve češće, sve ih je teže predvidjeti i sve 
su jače (UNDP, 2016c). Razorni zemljotresi u BiH 
zabilježeni su u Banja Luci (1969.), na Treskavici 
(1962.) i u Ljubinju (1927.). U zemljotresu koji je 
pogodio Banja Luku je, na primjer, smrtno stradalo 
14 osoba, a materijalna šteta je procijenjena na 300 
miliona USD. Međutim, prema podacima o trenutnoj 
izloženosti, ukoliko bi se zemljotres ovakvih razmjera 
dogodio danas, smrtni ishod bi premašio 400 ljudi, 
a materijalna šteta bi bila više od 4 milijarde USD 
(Svjetska banka i GFDRR, 2017, str. 19).

Zemljotres iz 1969. je podstakao razvoj bolje 
seizmičke infrastrukture u BiH. Međutim, novija 
procjena kapaciteta BiH za pripravnost i intervenciju 
u vanrednim situacijama pokazuje da BiH 
raspolaže relativno dobrom opremom i ljudskim 
potencijalima, dok su informisanje, sredstva, te 
pravna i institucionalna odgovornost još uvijek veoma 
slabi. Isto tako ne postoji pouzdan sistem za slanje 
poruka upozorenja namijenjenih javnosti (Svjetska 
banka i GFDRR, 2021). Ovi nedostaci su se jasno 
pokazali tokom poplava u maju 2014., što je ukazalo 
na ugroženost BiH kako od meteoroloških tako i 
geoloških nesreća.

Prema Strategiji prilagođavanja na klimatske 
promjene i niskoemisionog razvoja Bosne i 
Hercegovine (UNDP, 2013), u BiH se klimatske 

Identitet i generalizacija

Važno je razumjeti da identitet 
muškaraca, žena i osoba sa invaliditetom, 
siromašnih i starijih osoba, djece, ili Roma 
nije jednodimenzionalan. Njihovi identiteti su 
višedimenzionalni i međusobno se prepliću. 
Na primjer, žena može biti starija ili mlađa, 
siromašna ili bogata, pripadnica romske ili 
neke druge nacionalnosti. Zbog toga je, radi 
izbjegavanja generalizacije, nužno uvažavati 
ovu višestrukost i prepletenost identiteta. 
Nažalost, raspoložive informacije o interakciji 
rodne ravnopravnosti, društvene jednakosti 
i siromaštva i okolišnih izazova u BiH nisu 
dovoljne za tako iscrpnu procjenu. Iz tog 
razloga su u analizi koja slijedi u nastavku 
korištene određene generalizacije, koje bi se 
mogle konkretizirati u dodatnim studijama. 

promjene manifestuju u povišenoj srednjoj godišnjoj 
temperaturi i istovremenom smanjenju padavina. 
Scenariji klimatskih promjena ukazuju na daljnji 
rast temperature u BiH (od 1˚C do 6˚C, u zavisnosti 
od scenarija), povećanje rizika od nestanka ljetnih 
padavina, kao i značajno povećanje najviše i sniženje 
najniže temperature (GCF i UNDP, 2019).

Zbog ovih promjena je BiH sve ugroženija od 
prirodnih nesreća kao što su poplave, suše, toplinski 
valovi, teške padavine i šumski požari (Svjetska 
banka, 2021). U protekle dvije decenije BiH se suočila 
sa ekstremnim klimatskim pojavama, uključujući 
jake suše, koje su dovele do značajnih gubitaka u 
poljoprivrednoj proizvodnji i prouzrokovale šumske 
požare (Hodžić, Marković i Čustović, 2013; Popov, 
Gnjato i Trbić, 2019). Toplinski valovi i katastrofalne 
poplave postaju uobičajena pojava. Na primjer, 
2010. godine je druga po veličini poplava izazvala 
materijalne štete u iznosu od 95 miliona USD 
(Svjetska banka i GFDRR, 2017).

Zbog svog geografskog položaja, ograničenog 
kapaciteta prilagođavanja i ekonomskog značaja 
sektora poljoprivrede i šumarstva (koji čine 12% 
BDP-a BiH, zapošljavaju 20% radne snage6 i od 
suštinske su važnosti za ruralni razvoj), BiH je, u 

6  U BiH 20% žena i 16% miškaraca su formalno zaposleni u 
oblasti poljoprivrede (Agencija za statistiku Bosne i Hercegovine, 
2019a). Pored toga se veliki udio rada u neformalnom sektoru 
odvija u poljoprivrednom sektoru, u kojem „veliki dio svakodnevnih 
poljoprivrednih aktivnosti  obavljaju žene, uz pomoć drugih članova 
porodice“ (FAO i UN Women, 2021, str. xiii).

odnosu na druge evropske države, posebno osjetljiva 
na utjecaj klimatskih promjena (Svjetska banka, 2020; 
Žurovec, Čadro i Sitaula, 2017). U stvari, finansijska i 
institucionalna ograničenja uslovljavaju loš kapacitet 
BiH za prilagođavanje i mogućnosti da efikasno 
reaguje na prirodne katastrofe. Zbog toga je BiH 
osjetljivija na utjecaje klimatskih promjena od ostalih 
država istočne Evrope (Svjetska banka, 2021). 

Na primjer, posljedice poplava u 2014. godini su 
više od 20 ljudskih žrtava, raseljavanje 90.000 ljudi 
i štete u iznosu od oko 2 milijarde eura (što čini 15% 
BDP-a BiH) (USAID, 2016). U pogledu utjecaja na 
grupe u nepovoljnom položaju, procjenjuje se da su 
poplave u BiH pogodile 78.564 nezaposlenih osoba, 
60.000 djece i 10% osoba sa invaliditetom (Agencija 
za statistiku Bosne i Hercegovine, 2019). Intenzivne 
padavine koje su izazvale poplave pokrenule su više 
od 3.000 klizišta, u kojima je oštećeno ili uništeno 
2.000 stambenih jedinica, koje su dovele do prekida 
saobraćaja na 150 lokacija mreže magistralnih cesta 
(UNDP, 2016). Pored toga su pokrenule  51 klizište u 
područjima sa minama (zaostalim iz perioda rata u 
BiH 90-tih godina), što je dovelo do migracije mina 
i dodatno povećalo opasnost koju predstavljaju ove 
mine (UNDP, 2016b).

Klimatske promjene mogu utjecati na društvene i 
okolišne faktore zdravlja, kao što su kvalitet zraka, 
pristup sigurnoj vodi za piće, dovoljne količine 
hrane i sigurno utočište (SZO, 2018). U BiH se među 
najvažnije uzroke ozbiljnih zdravstvenih problema, 

Pastirica sa stadom ovaca, Bosna i Hercegovina. Autor fotografije: Jasmin Merdan /GettyImages



koji su posljedica ekstremnih klimatskih promjena, 
ubrajaju moždani udari, problemi sa mentalnim zdravljem, 
oboljenja povezana sa kardiovaskularnim i neurološkim 
sistemom, alergijske reakcije, druge bolesti koje izazivaju 
bakterije iz hrane i vode, bolesti koja prenose komarci, 
ptice i glodari (Wolf i dr., 2015).  Iako je širenje bolesti 
koje se prenose vektorima najvjerovatnije rezultat 
klimatskih promjena (Vuković i Vujadinović Mandić, 2020), 
trenutno ne postoji sistem za praćenje pojave bolesti u 
prostornim okvirima koje se mogu povezati sa klimatskim 
promjenama, odnosno prirodnim nesrećama.

Iz perspektive ublažavanja klimatskih promjena, BiH ima 
nižu stopu emisija stakleničkih gasova po glavi stanovnika 
od prosjeka Evropske unije. Najnoviji popis pokazuje da 
emisija stakleničkih gasova po glavi stanovnika iznosi 
približno 7,38 tona CO2 ekvivalent eq, što je za oko 
15% manje od prosjeka u drugim državama EU (EU-28) 
tokom iste godine. Istovremeno, intenzitet stakleničkih 
gasova privrede (tj. iznos emisije stakleničkih gasova 
razmjerno privrednoj proizvodnji BiH) bio je četiri puta 
veći od prosjeka u EU, što ukazuje na ogroman prostor za 
unapređenje, naročito energijske efikasnosti u BiH (UNDP, 
u fazi objavljivanja).

Preplitanje pitanja GESEP-a i klimatskih 
promjena
Nejednakost i klimatske promjene su višestruko povezani. 
S jedne strane, domaćinstva s većim primanjima više 
doprinose povećanju emisije ugljika po glavi stanovnika 
nego domaćinstva s nižim primanjima (UNDP, 2019). 
Istraživanja pokazuju da muškarci i žene u Evropi različito 
doprinose emisiji stakleničkih gasova zbog razlika u 
potrošnji i ponašanju, što je određeno uobičajenom rodno 
zasnovanom podjelom  uloga i njihovim identitetima. Na 
primjer, žene u manje slučajeva imaju i koriste automobil, 
a njihova potreba za kretanjem često je manja zbog 
toga što su prvenstveno posvećene odgoju djece i njezi 

drugih članova domaćinstva (EIGE, 2020). Istovremeno, 
osobe u nepovoljnom položaju u manjoj mjeri 
doprinose emisiji stakleničkih gasova nego pripadnici/e 
privilegovanih grupa (Kartha i dr., 2020; Alber i Hemmati, 
2011). U BiH, trenutno nisu na raspolaganju informacije 
o emisiji stakleničkih gasova razvrstane prema spolu 
ili visini prihoda. 

S druge strane, izostanak mjera za ublažavanje klimatskih 
promjena dodatno će produbiti postojeće siromaštvo, 
povećati nejednakosti, ugroziti snabdijevanje hranom 
i vodom, negativno se odraziti na ljudsko zdravlje i 
dovesti do pomjeranja mnogih ljudi širom svijeta, s tim 
što će siromašno i ugroženo stanovništvo biti mnogo 
teže pogođeno (Hallegatte i dr., 2018; IPCC, 2014; Roy 
i dr., 2018). Najvažniji faktori u ovom smislu su različita 
izloženost i ugroženost (Cardona i dr., 2012), pri čemu 
ugroženost može biti pokretački faktor izloženosti, budući 
da ugrožene grupe često žive na manje sigurnim mjestima 
koja su češće na udaru prirodnih nesreća (Winsemius 
i dr., 2018). Općenito, klimatske promjene produbljuju 
postojeće nejednakosti tako što povećavaju izloženost 
grupa koje su već u nepovoljnom položaju njihovim 
utjecajima. Uslijed toga se ove grupe češće suočavaju sa 
štetama izazvanim klimatskim promjenama, što umanjuje 
njihovu sposobnost da im se odupru i da se oporave 
od pretrpljene štete (Islam i Winkel, 2015). Na primjer, 
istraživanja pokazuju da su društveno-ekonomski uslovi 
u BiH najvažniji faktor ugroženosti u ruralnim općinama 
(Žurovec, Čadro i Sitaula, 2017).

U ovom smislu su presudne društvene karakteristike i 
društveni položaj, zato što oni “utječu na sposobnosti 
pojedinaca/ki da se nose sa utjecajima klimatskih 
promjena, u smislu izbjegavanja uzročnika stresa na 
kratkoročnom planu i poduzimanja mjera da zaštite sebe i 
svoju porodicu od budućih opasnosti” (Evropska agencija 
za okoliš, 2020 str. 89-90). Diskriminatorske društvene 
norme, zakoni i prakse su odgovorni za nejednak nivo 
izloženosti, ugroženosti i otpornosti na utjecaje klimatskih 

Radnik u rudniku mrkog uglja Kakanj u Bosni i Hercegovini. Autor fotografije: Jasmin Agović



promjena (Segnestam, 2014; UNDP, 2019). Zato su neke 
grupe u nepovoljnom položaju, kao što su starije i bolesne 
osobe, djeca, trudnice i zajednice u stanju socijalne 
potrebe, češće posebno osjetljive na negativne utjecaje 
klimatskih promjena (Evropska agencija za okoliš, 2020). 
Ovdje je važno naglasiti da višestruki i međusobno 
isprepleteni faktori diskriminacije, koji su povezani sa 
rodnom pripadnošću, invaliditetom, raseljavanjem, ili 
pripadnošću manjini, mogu dodatno pogoršati osjetljivost 
na klimatske promjene i prirodne nesreće.

Na primjer, siromašni su češće posebno osjetljivi na 
utjecaje klimatskih promjena zato što uglavnom žive 
u područjima koja su više izložena udarima prirodnih 
nesreća. Njihove posebne potrebe se često zanemaruju 
i nisu uključeni u kreiranje intervencija koje se provode 
u slučaju nesreća. Uz to su oni koji žive u ruralnim 
sredinama posebno izolovani (UNDP, 2016a). U ruralnim 
područjima su poplavama u 2014. godini bili naročito 
pogođeni povratnici/e i raseljene osobe, zato što 
uglavnom žive u područjima u kojima su najniže cijene 
stambenog prostora i na najrizičnijim mjestima u plavnim 
dolinama (UNDP, 2021). 

Starije osobe  isto tako mogu biti osjetljivije na utjecaj 
klimatskih promjena zbog smanjene mobilnosti, odnosno 
onesposobljenosti, njihove zavisnosti od drugih ljudi, 
te psiholoških faktora (UNDP, 2016c; Watts i dr., 2019). 
Zapravo, “kod ovih osoba je izraženija opasnost od 
nastanka oboljenja povezanih sa vrućinom, uz okolnosti 
da pored toga žive sami, imaju komorbiditet, uzimaju 
lijekove, a rizik od dehidratacije je kod ove populacije 
veći nego kod mlađih osoba zbog fizioloških promjena 
koje se dešavaju u procesu starenja” (Harper 2019, str. 
402-403). U BiH i drugim državama Zapadnog Balkana, 
ograničeni kapaciteti sistema zdravstvene i socijalne 
zaštite mogu predstavljati dodatni faktor rizika za ove 
osobe (UNDP, 2016c).

Djeca raspolažu manjim fizičkim, mentalnim i 
emocionalnim sposobnostima da se nose sa uslovima koji 
ugrožavaju život, što ih čini veoma osjetljivim na negativne 
utjecaje koje izazivaju klimatske promjene, naročito 
one koji su vezani za zdravlje (Watts i dr., 2019). Pored 
perspektiva vezanih za zdravlje, klimatske promjene 
mogu imati implikacije na ishranu, obrazovanje i emotivnu 
i društvenu dobrobit djece (UNICEF i Istraživački centar 
Innocenti, 2008). Iz tog razloga je UNICEF klimatske 
promjene (i zagađenost zraka/vazduha) označio kao 
moguće prepreke realizaciji prava djece u BiH (UNICEF, 
2020). Njihova zavisnost od drugih i nedostatak fizičke 
snage, također, doprinose njihovoj osjetljivosti na 
klimatske promjene i prirodne nesreće (UNDP, 2016c).

Zbog već postojećih zdravstvenih problema (mobilnost, 
oštećenje sluha i vida), siromaštva i upućenost na pomoć 
drugih i javne usluge, koje mogu postati nedostupne 
u periodu oporavka od nesreće, utjecaji klimatskih 
promjena i prirodnih nesreća također obično imaju 
mnogo teži negativan učinak na osobe sa invaliditetom 
(UNDP, 2016c). Među njima se obično bilježe veće stope 
morbiditeta i mortaliteta i imaju najlošiji pristup pomoći u 
vanrednim situacijama (OHCHR, 2020). Tokom poplava 
koje su zadesile BiH u 2014. godini su, zbog nedostatka 

sistema ranog upozoravanja i protokola za evakuaciju koji 
bi obuhvatio i njihove potrebe, osobe sa invaliditetom u 
području Doboja i Bijeljine bile veoma teško pogođene. 
Budući da uglavnom žive na prvom spratu, mnogi od 
njih su u poplavama ostali bez smještaja. Također, nije 
bilo mogućnosti sistematskog pristupa civilne zaštite 
ovim osobama, a njihov pristup punktovima za pomoć je 
također bio otežan (UNDP, 2016c).

Rodna pripadnost, također, može imati implikacije u 
smislu osjetljivosti na utjecaj klimatskih promjena i 
prirodnih nesreća. Ključni aspekti u ovom pogledu 
uključuju rodno zasnovane razlike u korištenju vremena, 
pristupu sredstvima, ograničeni pristup sferi donošenja 
odluka, kao i podaci razvrstani po spolu koji se koriste 
u kreiranju politika (Svjetska banka, 2021). Na primjer, 
nedavne razorne poplave u BiH pokazale su da se utjecaj 
nesreća na egzistenciju najviše osjeti u neformalnom 
sektoru, gdje žene čine većinu radne snage (UN 
Women, u procesu objavljivanja). Pored toga, žene u 
većini slučajeva imaju manju mogućnost da adekvatno 
reaguju u vanrednoj situaciji zbog toga što, u skladu 
sa tradicionalnom rodno zasnovanom podjelom uloga, 
često preuzimaju odgovornost za brigu o nekom članu 
porodice. U zemljama Zapadnog Balkana, ovakve norme 
doprinose tome da žene obavljaju veći dio neplaćenog 
rada na zbrinjavanju drugih prilikom oporavka od nesreća 
i u situacijama, čak i privremenog, raseljavanja, što 
dodatno ograničava njihove mogućnosti emancipacije i 
zapošljavanja (UN Women, u procesu objavljivanja).

 Općenito, društveno marginalizovane kao i politički i 
ekonomski zapostavljene zajednice češće su izložene 
visokim temperaturama zato što ne mogu finansirati 
nabavku neophodne opreme za bolje hlađenje 
stambenog prostora tokom ljetnih mjeseci, kao što su 
uređaji za rashlađivanje i ventilatori (Evropska agencija za 
okoliš, 2020). Isto tako mogu u većoj mjeri biti izložene 
opasnosti od prirodnih nesreća. Na primjer, romske 
zajednice žive i rade na ekološki narušenim i zagađenim 
lokacijama ili u područjima podložnim ekološkim 
nesrećama kao što su poplave (Heidegger i Wiese, 
2020). Kako je pokazala studija o utjecajima poplava iz 
2014. godine i potrebama koje su nastale uslijed poplave, 
izloženost romskih domaćinstava poplavama je uglavnom 
naglašena zbog njihovog niskog prihoda, ograničenih 
mogućnosti zapošljavanja i lošeg kvaliteta građevinskog 
materijala koji koriste za gradnju kuća (Evropska unija i dr., 
2014). Studija je, također, pokazala da je od 373 romske 
porodice koje su pogođene poplavama, a sa kojima 
je obavljen razgovor, „40% njih moralo napustiti svoje 
domove i tražiti smještaj na drugom mjestu“, a 45% njih se 
suočilo sa „potpunim uništenjem kuća (neuslovne za život) 
uslijed poplava/klizišta“ (Evropska unija i dr., 2014, str. 18). 
Tokom poplava u 2014. godini je grupama u nepovoljnom 
položaju, kao što su Romkinje, uskraćena podrška lokalnih 
organizacija u BiH (Mujić, Frašto i Džekman, 2019). 

Slično tome, osobe koje su u pokretu, kao što su 
migranti/ce, povratnici/e, interno raseljene osobe (IRO) 
su posebno osjetljive na utjecaj klimatskih promjena 
i prirodnih nesreća, zbog nepredvidivih kretanja i 
ograničene mobilnosti, naselja u nesigurnim područjima, 
te neraspoloživosti informacija u njihovim novim 



naseljima. Izloženost imigranata/ica i izbjeglica opasnosti 
od prirodnih nesreća pojačana je jezičkim barijerama i 
činjenicom da uglavnom žive u privremenim skloništima 
u područjima podložnim nesrećama, kao što su doline 
rijeka (UNDP 2016c). U BiH su stambeni objekti koji se 
grade za IRO i izbjeglice, posebno Rome/kinje, često 
lošeg kvalitata, nisu legalizirane, i nalaze se u niskim 
područjima, od kojih su mnoga poplavljena 2014. 
godine (Evropska unija i dr., 2014). Pored toga, osobe 
u pokretu nisu upoznate sa karakteristikama zemlje i 
lokalnim sistemima, što ih također dovodi u položaj veće 
ugroženosti. (UNDP, 2016c).

Razmatranja o politici
Izvještaj o poplavama na Balkanu iz 2014. godine ukazao 
je na nedostatak strateških i programskih institucionalnih 
politika (u oblasti smanjenja rizika od nesreća) kojima bi 
se uzele u obzir različite potrebe i mogućnosti u području 
smanjenja rizika od nesreća u regiji. U izvještaju su, 
također, razmotrene posljedice koje ovi propusti imaju 
na ugrožene grupe (UNDP 2016c). Od objavljivanja 
izvještaja se poduzimaju napori na integraciji rodne 
perspektive u politike za smanjenje rizika, kao na primjer 
putem kontrolne liste za integraciju rodne perspektive u 
rad institucija za zaštitu i spašavanje na nivou BiH i FBiH 
(Mujić, Frašto i Džekman, 2019). U RS je neposredno 
nakon poplava iz 2014. godine provedena Inicijativa 
za rodnu ravnopravnost za nesreće, koja obuhvata 
provođenje „posebnih programa i mjera osmišljenih s 
ciljem ublažavanja i otklanjanja efekata prirodnih nesreća 
na muškarce i žene” (Agencija za ravnopravnost spolova/
polova BiH, 2019). Međutim, pomoć ugroženim grupama i 
grupama s posebnim potrebama uglavnom se organizuje 
putem sporazuma sa organizacijama civilnog društva, 
kao što su Društvo crvenog križa/crvenog polumjeseca 
Federacije (Svjetska banka i GFDRR, 2021).

Zbog toga je od suštinske važnosti da se u proces 
planiranja i realizacije strategija prilagođavanja na 
klimatske promjene uključe različiti stavovi (Svjetska 
banka, 2021). U slučaju nesreće, grupe u nepovoljnom 
položaju su prve koje će osjetiti njihove teške posljedice, 
ali one isto tako mogu najviše dobiti ukoliko se umanji 
utjecaj nesreća (UNDP, 2016c).  Inkluzivniji pristup ne 
podrazumijeva samo njihovo učešće u pripremi planova 
i donošenju odluka, nego će ih učiniti ključnim akterima 
u njihovoj realizaciji. Osnaživanje ljudi omogućava 
najugroženijim među njima da postanu nosioci promjena u 
okviru svojih porodica i zajednica i jača njihovu otpornost 
(UNDP, 2016c).  

Pored toga, neophodno je uspostaviti sistem ranog 
upozoravanja i donijeti planove prilagođavanja koji 
obuhvataju potrebe starijih osoba, osoba sa invaliditetom 
ili osoba koje ne govore lokalni jezik. U Španiji je, na 
primjer, Zakonom o državnom sistemu civilne zaštite 
propisano uključivanje potreba osoba sa invaliditetom, 
naročito u pogledu univerzalnog pristupa podršci u 
vanrednim situacijama i dostupnosti informacija (OHCHR, 
2020). Slično tome, programi jačanja svijesti namijenjeni 
grupama u nepovoljnom položaju i osmišljeni za njih 
mogu pomoći njihovoj boljoj pripravnosti i sposobnosti 
prilagođavanja. Na primjer, unapređenje znanja i 

vještina poljoprivrednica o inovativnim mrežama za 
prilagođavanje na klimatske promjene može smanjiti 
njihovu osjetljivost na klimatske promjene (Raj i dr., 2020). 
U Strategiji Republike Srpske za unapređenje položaja 
žena u ruralnim područjima (2017.-2022.) se stimuliše 
osiguranje poticaja za razvoj novih oblika proizvodnje, 
samozapošljavanje, poduzetništvo i formiranje zadruga za 
žene u ruralnim sredinama.

Na institucionalnom nivou, pored jačanja različitosti 
među državnim službenicima/ama, također je važno 
unapređenje njihovog znanja o potrebama grupa u 
nepovoljnom položaju, na primjer putem edukacije 
i intenzivnije saradnje sa NVO sektorom i javnim 
institucijama koje rade u oblasti rodne neravnopravnosti, 
društvene nejednakosti i siromaštva. Također je 
neophodno pojasniti uloge i odgovornosti različitih 
agencija, ministarstava i drugih javnih institucija u pogledu 
politika, strategija i programa u vezi sa smanjenjem 
rizika od nesreća i klimatskih promjena (UNICEF, 2020), 
uz istovremeno osiguranje efikasne institucionalne 
saradnje i koordinacije (Svjetska banka i GFDRR, 2021). 
Međutim, uz neophodnu integraciju potreba grupa u 
nepovoljnom položaju u reakcije na klimatske promjene i 
prirodne nesreće, izuzetno je važno istovremeno rješavati 
strukturne nejednakosti koje su u prvom redu uzrok 
različite osjetljivosti i izloženosti (Islam i Winkel, 2015; 
UNDP, 2019). 

Ipak, politike ublažavanja klimatskih promjena same 
po sebi, također, mogu imati implikacije na rodnu 
ravnopravnost, društvenu jednakost i siromaštvo. Ove 
implikacije mogu biti korisne ili štetne. Iz perspektive 
prilagođavanja, neke mjere za posljedicu mogu imati 
nešto što se zove „loše prilagođavanje“ kada mjere 
prilagođavanja „mogu dovesti do povećanog rizika od 
negativnih ishoda u vezi sa klimom, između ostalog u vidu 
povećane emisije stakleničkih gasova, veće osjetljivosti 
na klimatske promjene, narušene dobrobiti, u sadašnjem 
trenutku ili ubuduće“ (EEA, 2019, p. 13). Na primjer, sama 
izgradnja brana za zaštitu od poplava može dovesti do 
većih nesreća, jer će omogućiti daljnji razvoj iza zaštitnog 
objeketa (npr. nova infrastruktura i zgrade) pri čemu će 
se zanemariti prateća rješenja, kao što su napredna 
meteorološka prognoza i sistemi ranog upozoravanja, u 
slučaju pada odbrambenih struktura (Noble i dr., 2014). 
Drugi primjer je način na koji se u sektoru turizma u 
državama Zapadnog Balkana (kao i na drugim mjestima u 
Evropi) koriste sistemi za pravljenje snijega za rješavanje 
problema slabog snježnog prekrivača i ekonomskih 
problema s tim u vezi (Alfthan i dr., 2015). Ova strategija 
nije održiva na dugoročnom planu i samo odlaže 
provedbu neophodnih transformativnih rješenja (Trébaol, 
2020).

Iz perspektive prilagođavanja, manja je mogućnost da 
mjere osmišljene za jačanje kapaciteta prilagođavanja, 
kao što je jačanje svijesti šire javnosti i javnih službenika/
ca o klimatskim promjenama pokažu kao loše 
prilagođavanje, nego što je to slučaj sa mjerama čiji je 
cilj smanjenje izloženosti (Barnett i O’Neill, 2013). Štaviše, 
važno je imati na umu da mjere koje su efikasne na 
kratkoročnom planu, mogu imati negativne implikacije na 
dugoročnom planu. Na primjer, poticanje visokorodnih 



sorti usjeva može doprinijeti unapređenju proizvodnje 
i povećanju prihoda na kratkoročnom planu, ali će na 
dugoročnom planu ugroziti poljoprivredne proizvođače, 
budući da monokulture postaju izloženije i osjetljivije 
na klimatske promjene (Svjetska banka, 2010). Slično 
tome, izgradnja objekata za prilagođavanje (ili „čvrste“ 
infrastrukture) može na kratkoročnom planu zaštititi 
stanovništvo od poplava, ali se njihovom izgradnjom 
ograničava opseg budućih mogućnosti prilagođavanja 
(Noble i dr., 2014).

Kad je riječ o ublažavanju, politikama u oblasti energijske 
efikasnosti i saobraćaja mogu se umanjiti nejednakosti 
u pogledu zdravlja kroz unapređenje kvaliteta zraka i 
uslova života (Evropska komisija, 2016; Vandyck i dr., 
2020). Mjere na ublažavanju klimatskih promjena, također, 
mogu pomoći u ispunjavanju ciljeva održivog razvoja, 
kao što su pristup jeftinoj i čistoj energiji, poboljšanje 
kvaliteta tla i vode, zaštita biološke raznolikosti i 
poboljšanje ekonomskih rezultata (Globalna komisija 
za ekonomiju i klimu, 2014; Karlsson i dr., 2020). Pored 
toga one mogu dovesti do otvaranja novih mogućnosti 
ostvarivanja prihoda u sektorima kao što su obnovljiva 
energija, javni saobraćaj, energijska efikasnost, održiva 
poljoprivreda i kružna ekonomija (Evropska komisija, 
2016; Hamilton, 2017; ILO, 2018; IRENA, 2018). U BiH bi 
realizacija Akcionog plana energijske efikasnosti BiH 
za rezultat mogla imati otvaranje do 3.652 nova radna 
mjesta godišnje u periodu od devet godina, prvenstveno u 
sektoru gradnje (UNDP, 2016a).

Međutim, politike ublažavanja posljedica klimatskih 
promjena, također, mogu dovesti do gubitka poslova u 
sektorima sa visokim nivoom emisija ugljika (Svjetska 
banka, 2018). Iskustva u evropskim državama su pokazala 
da posljedica ovih politika može biti porast cijena osnovnih 
proizvoda i usluga, kao što su energija i mobilnost 
(Dorband i dr., 2019; Frondel i dr., 2015; Sovacool i dr., 
2019). Istraživanja uglavnom pokazuju da je “rizik od 
negativnih ishoda veći u sredinama koje karakteriše visok 
nivo siromaštva, korupcije i ekonomskih i društvenih 
nejednakosti, kao i u okolnostima ograničenih aktivnosti na 

prepoznavanju i ublažavanju negativnih sporednih efekata” 
(Markkanen i Anger-Kraavi 2019, p. 827).

Zato je važno procijeniti ove implikacije i provesti 
strategije ublažavanja štetnih efekata klimatskih politika 
na grupe u nepovoljnom položaju, kao što su programi 
subvencija i oslobađanja obaveze plaćanja, mreže 
socijalne zaštite i različitih načina recikliranja prihoda 
(Atteridge i Strambo, 2020; Beiser-McGrath i Bernauer, 
2019; Marcu i Vangenechten, 2018). Pokrenuto je nekoliko 
inicijativa za rješavanje neželjenih učinaka dekarbonizacije 
i osiguranje pravičnosti procesa i njihovih ishoda, kao 
što su Mehanizam za pravednu tranziciju Evropske unije 
(Evropska komisija, 2020) ili Inicijativa za pravednu 
tranziciju Evropske banke za obnovu i razvoj (EBRD, 
2020). Ove inicijative pružaju mogućnosti za razmatranje 
pitanja prestanka korištenja uglja u  BiH. Jačanje 
institucionalnih kapaciteta u BiH omogućilo bi njeno 
učešće u ovim mehanizmima i pomoglo u iskorištavanju 
prednosti koje oni donose.

